
СӘКЕН ЖӘНЕ ТІЛ

Ештанаев Ж.О.

Тіл - ең алдымен ұлттың жаны, жүрегі. Адамға жан мен жүректің
қаншалықты қажеттілігі сезілсе, қазақ қоғамына ұлт тілінің мұқтаждығы да
соншалықты байқалады. Өз елінде нақты орнын таппай, жалпыхалықтық
қолданысқа ие болмай тұрған қазақ тілінің бұл мүшкіл халі өткен ғасырдың
жиырмасыншы жылдарынан бастау алады

Сәкен Сейфуллин – халқымыздың қоғамдық тарихында да, әдебиет пен
өнер әлемін де еңселендіріп тұрған ірі тұлғалардың бірі.Оның  қоғамдық-
саяси көзқарасын, азаматтық ұстанымын былай қойғанда, ұлттың болашағын
тереңнен ойлар қайраткер екендігін  жиырмасыншы жылдардағы қазақ
тілінің мемлекетігі туралы мақалалары мен нұсқауларынан айқын байқауға
болады.

Сәкен Сейфуллин үкімет басына келген күндерден бастап-ақ қазақ
тілінің мемлекеттік тілге айналуына барынша назар аударып,оның жүзеге
асуын өзі тікелей қадағалап отырды. 1923 жылы «Еңбекші қазақ» газетіне тіл
жөнінде дүркін-дүркін бірнеше мақала жариялайды. «Кеңсе істерін қазақ
тілінде жүргізу керек», «Кеңселерде қазақ тілін жүргізу», «Қазақстанның
губерниялық һәм уездік исполком төрағаларының құлақтарына» т.б. Бұл
мақалаларында Сәкен « қазақты қырғыз емес, қазақ дейік, іс қағазын қазақша
жүргізейік, ұлы державалық шовинизмге тосқауыл қояйық, қазақ жастарын
оқу-білімге көптеп тартайық, жергілікті мекемелерде іс олардың ана тілінде
жүру керек. Жергілікті мекемелерде ылғи сол жергілікті халықтардың тілін,
тұрмысын, заңын, әдет-ғұрпын білетін өз адамдарынан отырғызу керек» -
деген болатын. Тіл мәселесін шешуді «орынсыз тартыншақтап, сақтың
жасайсыз», — деп, Атқару Комитетінің төрағасы Сейтқали Меңдешевке де
ренжігенінің өзі оның ұлтына деген жанашырлығын байқатпай ма? Сәкеннің
қазақ тілі жөніндегі ширақ құлшынысы жаппай қолдау таппаса да, 1923
жылғы 22 қарашада КирЦИК қазақ тілінің мемлекеттік мәртебесі жөнінде
арнайы декрет қабылдағанды. Қайсарлығы, ұлтын жанындай сүйген Сәкен
осылай қиын кезеңде де айтқан сөзін өткізді.


